
  
 

  

 

 

 

 

 

 

 

 

 

 

 

 

 

PRAVILNIK 

 

o kriterijima za finansiranje javnog interesa 

Grada Sarajevo u oblasti sporta 

 

 

 

 

 

 

 

 

 

 

 

 

 

 

 

 

 

 

 

 

Sarajevo, februar 2025. godine 

 



 

 

Na osnovu člana 79. stav (1) Statuta Grada Sarajevo („Službene novine Kantona Sarajevo“, broj: 7/23) 

i člana 21. Odluke o načinu provođenja javnog interesa Grada Sarajeva u sportu ("Službene novine 

Kantona Sarajevo", broj: 52/23) gradonačelnik Grada Sarajeva donosi: 

                                                                                                                                    

PRAVILNIK 

 o kriterijima za finansiranje javnog interesa Grada Sarajevo u oblasti sporta  

 

I OPĆE ODREDBE 

Član 1. 

(Opće odredbe) 

Ovim Pravilnikom utvrđuju se opći i posebni kriteriji, kao i način i postupak za finansiranje aktivnosti 

od javnog interesa Grada Sarajeva u oblasti sporta (u daljem tekstu: „Pravilnik“) za aktivnosti utvrđene 

Odlukom o načinu provođenja javnog interesa Grada Sarajeva ("Službene novine Kantona Sarajevo", 

broj: 52/23) (u daljem tekstu: „Odluka“). 

 Član 2. 

(Aktivnosti od javnog interesa) 

(1) Aktivnosti od javnog interesa Grada Sarajeva u sportu, za koje Grad Sarajevo obezbjeđuje sredstva i 

koje će finansirati iz Budžeta Grada Sarajevo su:  

a) podrška razvojnom sportu, 

b) podrška vrhunskom sportu, 

c) nagrade za ostvarene vrhunske sportske rezultate (pojedinačne/klupske). 

(2) Sredstva za realizaciju Javnog poziva obezbjeđuju se u Budžetu Grada Sarajeva za tekuću godinu i u 

odgovarajućem iznosu, shodno planiranim i raspoloživim finansijskim sredstvima. 

Član 3. 

(Namjene Javnih poziva) 

(1) Gradonačelnik Grada Sarajeva najmanje jednom godišnje raspisuje: 

a) Javni poziv za sufinansiranje programa, projekata u sportu iz Budžeta Grada Sarajeva iz oblasti 

razvojnog sporta (u daljem tekstu: “Javni poziv iz oblasti razvojnog sporta), 

b) Javni poziv za sufinansiranje programa, projekata u sportu iz Budžeta Grada Sarajeva iz oblasti 

vrhunskog sporta (u daljem tekstu: “Javni poziv iz oblasti vrhunskog sporta), 

c) Javni poziv za dodjeljivanje nagrada za ostvarene vrhunske sportske rezultate 

(pojedinačne/klupske). 

(2) Javni pozivi iz stava (1) ovog člana se objavljuju na službenoj web stranici Grada Sarajeva i sadrže 

opće i posebne kriterije koje Organizacije u sportu moraju ispunjavati, rok i način za podnošenje 

aplikacija, te druge podatke. 

Član 4. 

(Pravo učešća) 

(1) Pravo učešća na Javnim pozivima iz člana 3. stav (1) tačka a) i b) imaju Organizacije u sportu koje 

dostave odgovarajuće programe, projekte iz oblasti sporta, te koje imaju sjedište na području jedne od 

četiri gradske općine (Stari Grad, Centar, Novo Sarajevo i Novi Grad). 

(2) Pravo učešća na Javnom pozivu iz člana 3. stav (1) tačka c) ima sportski klub koji dostavi odgovarajuću 

dokumentaciju, propisanu u skladu sa ovim Pravilnikom. 

(3) Organizacije u sportu su: 

a) sportski savez (udruženja sportskih klubova u pojedinim sportovima); 

b) sportsko društvo (udruženja sportskih klubova istog imena);  

c) sportski klub. 

(4) Pravo učešća na Javnom pozivu nemaju one Organizacije u sportu koje nisu u potpunosti izvršile 

pravdanje namjenskog utroška sredstava za prethodno dodijeljena sredstva iz Budžeta Grada Sarajeva, 

do momenta raspisivanja Javnog poziva, a što Komisija utvrđuje uvidom u evidenciju Gradske službe 

za obrazovanje, sport, kulturu i mlade (u daljem tekstu: „Služba“). 



 

 

 

II JAVNI POZIV ZA PODRŠKU VRHUNSKOM SPORTU 

Član 5. 

(Opće odredbe) 

(1) Na Javni poziv iz člana (3), stav b) se mogu prijaviti Organizacije u sportu koje imaju sjedište na 

području jedne od četiri gradske općine (Centar, Stari Grad, Novo Sarajevo i Novi Grad) i čiji 

projekt za cilj ima postizanje vrhunskog rezultata. 

(2) Na Javni poziv se mogu prijaviti Organizacije u sportu za odlazak i nastup takmičara i ekipa 

seniorskog nivoa, na sljedećim takmičenjima: 

a) Olimpijske i paraolimpijske igre; 

b) Svjetska seniorska prvenstva u olimpijskim i paraolimpijskim sportovima; 

c) Svjetski kupovi; 

d) Evropske sportske igre; 

e) Evropska seniorska prvenstva u olimpijskim i paraolimpijskim sportovima; 

f) Šahovska olimpijada; 

g) Mediteranske igre. 

(3) Na Javni poziv se može prijaviti i organizacija u sportu (državni ili federalni sportski savez), koja 

prema programu, projektu planira zvaničnu organizaciju evropskog ili svjetskog prvenstva bilo 

koje uzrasne kategorije, na području Kantona Sarajevo. 

(4) Prijave iz stava (3) ovog člana će se dodatno bodovati, ukoliko se prijava odnosi na zvaničnu 

organizaciju takmičenja, masovnog karaktera, međunarodnog nivoa. 

(5) Prijave iz stava (1) ovog člana se ne odnose na kvalifikacione turnire za nastupanje takmičara i 

ekipa seniorskog nivoa na navedenim takmičenjima. 

Član 6. 

(Opći kriteriji) 

(1) Obrazac Prijave na Javni poziv - treba biti elektronski ispunjen, isprintan, potpisan i ovjeren 

pečatom osobe ovlaštene za zastupanje; 

(2) Izvadak iz Registra državnog, federalnog, kantonalnog nadležnog organa, ne stariji od tri mjeseca, 

od dana objavljivanja Javnog poziva; 

(3) Identifikacioni broj za pravno lice; 

(4) Potvrda iz banke o solventnosti računa i transakcijski broj, ne stariji od mjesec dana od dana 

objavljivanja Javnog poziva, original ili ovjerena kopija; 

(5) Izjava ovlaštenog lica o obezbjeđenim tehničkim uslovima za realizaciju planirane aktivnosti, 

potrebno je da sadrži i mjesto održavanja planiranih aktivnosti (na vlastitom memorandumu); 

(6) Izjava ovlaštenog lica o obezbjeđenim ljudskim  resursima (na vlastitom memorandumu); 

(7) Izjava ovlaštenog lica o obezbjeđenim finansijskim sredstvima neophodnim za realizaciju 

planiranih aktivnosti – potrebno je da sadrži izjavu da je minimalno obezbjeđeno 20% finansijskih 

sredstava na računu za provođenje planiranih aktivnosti (na vlastitom memorandumu) – Dokaz: 

kopija izvoda iz banke; 

(8) Dostavljen detaljan plan aktivnosti sa naznačenom konstrukcijom finansiranja (prihodi i rashodi) - 

na Prijavnom obrascu za Javni poziv unijeti podatak; 

(9) Potvrda strukovnog saveza (kantonalni, federalni ili državni) koja treba da sadrži podatke o   

izmirenju redovnih obaveza prema savezu, da je podnosilac član saveza, da nastupa na zvaničnim 

takmičenjima saveza i ispred saveza na zvaničnim međunarodnim takmičenjima, te da nije bio 

obuhvaćen suspenzijom proizašlom iz doping kontrole, od strane srodnih sudijskih komisija, 

saveza, komiteta, ne starija od mjesec dana od dana objavljivanja Javnog poziva; 



 

 

(10) Potvrda/dokaz strukovnog saveza (kantonalni, federalni ili državni)  o učešću i postignutim 

rezultatima, odnosno učešću u organizaciji domaćih ili međunarodnih takmičenja u prethodnoj 

godini ili Izjava na vlastitom memorandumu da podnosilac prijave nije učestvovao ili postigao 

rezultat, odnosno učestvovao u organizaciji domaćih ili međunarodnih takmičenja. 

Član 7. 

(Posebni kriteriji) 

(1) Posebni kriteriji, kao podaci se unose u elektronskom obliku u elektronski obrazac prijave na 

Javni poziv, u kojem je potrebno navesti sljedeće stavke: 

a) Program, projekat kojim se aplicira za sufinansiranje, sa jasnom definicijom ciljne grupe i 

očekivanim rezultatima; 

b) Tradicija Organizacije u sportu - historijat; 

c) Kratak opis organizacije sa podacima o prethodno realizovanim projektima i kvalifikaciji 

kadrova koji implementiraju projekat (odgovorne osobe, saradnici, volonteri); 

d) Značaj programa, projekta za Grad Sarajevo; 

e) Vrsta planiranih aktivnosti i mjesto njihovog održavanja; 

f) Planirani metod rada i očekivani rezultati; 

g) Predviđeni broj učesnika i njihova starosna dob; 

h) Aktivnosti koje promovišu takmičarski sportski duh i fair play u oblasti sporta; 

(2) Obrazac za prijavu na Javni poziv sadrži i ostala polja koje će biti potrebno popuniti. 

Član 8. 

(Bodovanje kriterija) 

(1) Bodovanje kriterija će se vršiti samo na prijavama koje zadovolje opće kriterije iz Člana 6. ovog 

Pravilnika. 

(2) Bodovanje kriterija će se vršiti na osnovu dostavljenog obrasca za prijavu na Javni poziv, koji će 

biti elektronski ispunjen, isprintan, potpisan i ovjeren pečatom osobe ovlaštene za zastupanje, te 

dokumentacije iz priloga istog. 

(3) Bodovanje kriterija će se provoditi na sljedeći način: 

a) Ukoliko organizacija u sportu (sportski savez ili sportski klub) prema programu, projektu 

planira zvanični nastup/učešće: 

1) Na mediteranskim igrama, evropskim sportskim igrama - 3 boda; 

2) Na olimpijskim i paraolimpijskim igrama, svjetskim i evropskim seniorskim 

prvenstvima u olimpijskim i paraolimpijskim sportovima, svjetskim kupovima, 

šahovskim olimpijadama  - 6 bodova. 

b) Ukoliko organizacija u sportu (sportski savez) prema programu, projektu planira zvaničnu 

organizaciju evropskog ili svjetskog prvenstva na području Kantona Sarajevo: 

1) Zvaničnog evropskog prvenstva – 4 boda; 

2) Zvaničnog svjetskog prvenstva – 7 bodova. 

c) Ukoliko organizacija u sportu u prethodnom periodu: 

1) Nije bila pod suspenzijom proizašlom iz doping kontrole - 2 boda; 

2) Nije bila pod suspenzijom proizašlom od strane sudijskih komisija, saveza, komiteta - 

3 boda. 

Bodovanje se vrši na osnovu potvrde matičnog saveza. 

d) Ukoliko je organizacija u sportu u prethodnom periodu: 

1) Ostvarila rezultat na zvaničnom federalnom, državnom i regionalnom takmičenju - 4 

boda; 

2) Ostvarila rezultat na zvaničnom međunarodnom takmičenju - 6 bodova. 

e) Ukoliko je sportski klub, u prethodnoj sezoni domaćeg prvenstva: 

1) Učestvovao u najvišem rangu matičnog sportskog takmičenja - 2 boda; 



 

 

2) Na kraju takmičarske sezone, osvojio drugo ili treće mjesto najvišeg ranga domaćeg 

prvenstva - 4 boda; 

3) Na kraju takmičarske sezone, osvojio prvo mjesto najvišeg ranga domaćeg prvenstva - 

6 bodova. 

f) Ukoliko je sportski klub, u prethodnoj sezoni, domaćeg prvenstva:  

1) Ostvario plasman na međunarodno prvenstvo, u kojem imaju pravo učešća 

Organizacije u sportu - 3 boda; 

2) U ukupnom poretku, na međunarodnom prvenstvu, osvojio mjesta od četvrtog do 

desetog mjesta tabele - 4 boda; 

3) U ukupnom poretku, osvojio drugo ili treće mjesto na međunarodnom prvenstvu- 6 

bodova; 

4) Osvojio prvo mjesto u najvišem rangu međunarodnog takmičenja - 10 bodova; 

5) Postigao rezultat, kojim je postavio državni rekord - 10 bodova. 

g) Tradicija kluba: 

1) Ukoliko organizacija u sportu djeluje više od 5 godina – 1 bod; 

2) Ukoliko organizacija u sportu djeluje više od 15 godina – 3 boda; 

3) Ukoliko organizacija u sportu djeluje više od 25 godina – 5 bodova; 

4) Ukoliko organizacija u sportu djeluje više od 50 godina – 10 bodova. 

 

III JAVNI POZIV ZA PODRŠKU RAZVOJNOM SPORTU 

Član 9. 

(Opće odredbe)  

(1)  Razvojni sport iz člana (2) stav a) ovog Pravilnika je priprema i takmičenje pojedinaca i ekipa 

koji su svojim stručnim i organizacijskim mogućostima prevazišle sport za sve, a nisu ostvarili 

vrhunski sportski rezultat. 

(2)  Na Javni poziv iz člana (3), stav a) se mogu prijaviti Organizacije u sportu koje imaju sjedište na 

području jedne od četiri gradske općine (Centar, Stari Grad, Novo Sarajevo i Novi Grad) i čija 

prijava na Javni poziv iz oblasti razvojnog sporta je usmjerena na pripremu i takmičenje pojedinaca 

i ekipa na sportskim takmičenjima. 

(3)  Na Javni poziv iz člana (3), stav a) mogu se prijaviti Organizacije u sportu koje planiraju 

organizaciju sportske manifestacije masovnog karaktera, gradskog, kantonalnog, federalnog, 

državnog i međunarodnog nivoa, a koje za cilj imaju afirmaciju Grada Sarajeva, odnosno 

prepoznatljiv interes Grada Sarajeva u smislu afirmacije i popularizacije sporta. 

 

Član 10. 

    (Opći kriteriji) 

(1) Obrazac Prijave na Javni poziv treba biti elektronski ispunjen, isprintan, potpisan i ovjeren pečatom 

osobe ovlaštene za zastupanje. 

(2) Izvadak iz Registra državnog, federalnog, kantonalnog nadležnog organa, ne stariji od tri mjeseca 

od dana objavljivanja Javnog poziva; 

(3) Identifikacioni broj za pravno lice; 

(4) Potvrda iz banke o solventnosti računa i transakcijski broj, ne stariji od mjesec dana od dana 

objavljivanja Javnog poziva, original ili ovjerena kopija; 

(5) Izjava ovlaštenog lica o obezbijeđenim tehničkim uslovima za realizaciju planirane aktivnosti, 

potrebno je da sadrži i mjesto održavanja planiranih aktivnosti (na vlastitom memorandumu); 

(6) Izjava ovlaštenog lica o obezbijeđenim ljudskim  resursima (na vlastitom memorandumu); 



 

 

(7) Izjava ovlaštenog lica o obezbijeđenim finansijskim sredstvima neophodnim za realizaciju 

planiranih aktivnosti – potrebno je da sadrži i izjavu da je obezbjeđeno minimalno 20% finansijskih 

sredstava na računu za provođenje planiranih aktivnosti (na vlastitom memorandumu) – Dokaz: 

kopija izvoda iz banke; 

(8) Dostavljen detaljan plan aktivnosti sa naznačenom konstrukcijom finansiranja (prihodi i rashodi) - 

na Prijavnom obrascu za Javni poziv unijeti podatak; 

(9) Potvrda strukovnog saveza (kantonalni, federalni ili državni) koja treba da sadrži podatke o 

izmirenju redovnih obaveza prema savezu, te da je podnosilac član saveza. 

Član 11. 

(Posebni kriteriji) 

(1) Posebni kriteriji, kao podaci se unose u elektronskom obliku u elektronski obrazac prijave na   Javni 

poziv, u kojem je potrebno navesti sljedeće stavke: 

a) Program, projekat kojim se aplicira za sufinansiranje, sa jasnom definicijom ciljne grupe i 

očekivanim rezultatima; 

b) Kratak opis organizacije sa podacima o prethodno realizovanim projektima i kvalifikaciji 

kadrova koji implementiraju projekat (odgovorne osobe, saradnici, volonteri); 

c) Značaj programa, projekta za Grad Sarajevo; 

d) Dokaz o dosadašnjim rezultatima i uspjesima u prethodnoj godini, koji su ostvarili rezultate na 

državnim i međunarodnim takmičenjima; 

e) Vrsta planiranih aktivnosti i mjesto njihovog održavanja; 

f) Planirani metod rada i očekivani rezultati; 

g) Predviđeni broj učesnika i njihova starosna dob; 

h) Programi, projekti za pripremanje, organizovanje i provođenje sportskih takmičenja; 

i) Programi, projekti koji su edukativnog karaktera, sa akcentom na sportski odgoj i obrazovanje 

takmičara. 

(2) Obrazac za prijavu na Javni poziv sadrži i ostale odjeljke koje će biti potrebno popuniti. 

III JAVNI POZIV ZA DODJELJIVANJE NAGRADA ZA OSTVARENE VRHUNSKE 

SPORTSKE REZULTATE (POJEDINAČNE/KLUPSKE) 

 

Član 12. 

(Opće odredbe) 

(1) Na Javni poziv za dodjeljivanje nagrada za ostvarene vrhunske sportske rezultate 

(pojedinačne/klupske), u daljem tekstu: „Javni poziv“, mogu aplicirati Organizacije u sportu za 

postignute rezultate u olimpijskim disciplinama. 

(2) Gradska služba za obrazovanje, sport, kulturu i mlade će u skladu sa planiranim Budžetom Grada 

Sarajevo, te pribavljanja saglasnosti gradonačelnika, objaviti Javni poziv. 

(3) Na Javni poziv iz stava 1) ovog člana, mogu aplicirati samo Organizacije u sportu na osnovu 

ostvarenih rezultata aktivnih takmičara ili takmičara koji su u trenutku postizanja rezultata bili 

aktivni. 

(4) Prijave fizičkih lica neće biti razmatrane. 

(5) Javnim pozivom će biti detaljnije definisani kriteriji koji nisu obuhvaćeni ovim Pravilnikom. 

 

Član 13. 

(Opći kriteriji) 

(1) Obrazac Prijave na Javni poziv treba biti elektronski ispunjen, isprintan, potpisan od strane 

ovlaštenog lica za zastupanje i ovjeren pečatom osobe ovlaštene za zastupanje. 



 

 

(2) Izvadak iz Registra državnog, federalnog, kantonalnog nadležnog organa, ne stariji od tri mjeseca, 

od dana objavljivanja Javnog poziva. 

(3) Identifikacioni broj za pravno lice. 

(4) Potvrda iz banke o solventnosti računa Organizacije u sportu i transakcijski broj, ne stariji od 

mjesec dana od dana objavljivanja Javnog poziva, original ili ovjerena kopija. 

(5) Izjava ovlaštenog lica o postignutom rezultatu – na Prijavnom obrascu za Javni poziv unijeti 

podatak. 

(6) Potvrda strukovnog saveza (kantonalni, federalni ili državni) kao dokaz da se postignuti rezultat 

odnosi na olimpijsku disciplinu – potvrdom se izdaje u svrhu dokazivanja ostvarenog rezultata. 

IV RAD KOMISIJA I PRIJAVA NA JAVNI POZIV  

 

Član 14. 

(Obrasci za prijavu na Javne pozive) 

(1) Obrasci za prijavu na Javne pozive će biti sastavni dio ovog Pravilnika. 

(2) Obrasci će se objavljivati u elektronskoj formi uz tekst Javnih poziva kao zaseban dokument i 

koristit će se isključivo za prijavu na Javni poziv. 

 

Član 15. 

(Formiranje i zadatak komisije) 

(1) Za analizu, obradu i evaluaciju pristiglih programa i projekata formirat će se posebne komisije (u 

daljem tekstu: Komisija)  i to: 

a) Komisija za obradu i analizu pristiglih prijava na Javni poziv za finansijsku podršku 

razvojnom sportu; 

b) Komisija za obradu i analizu pristiglih prijava na Javni poziv za finansijsku podršku 

vrhunskom sportu; 

c) Komisija za obradu i analizu pristiglih prijava na Javni poziv za dodjeljivanje nagrada za 

ostvarene vrhunske sportske rezultate (pojedinačne/klupske). 

(3) Komisije iz stava (1) ovog člana imenovat će gradonačelnik posebnim rješenjima i iste broje po pet 

članova.  

(4) Prilikom formiranja Komisije vodit će se računa da članovi poznaju oblast sporta i finansija.  

(5) Pored članova, imenuje se i sekretar Komisije koji će za potrebe rada Komisije obavljati 

administrativne poslove. 

(6) Članovi Komisije iz stava (1) ovog člana, uključujući i sekretare, ostvaruju pravo na novčanu 

naknadu za rad, a o visini naknade odlučuje gradonačelnik prilikom donošenja rješenja iz stava (3) 

ovog člana. 

(7) Prijave sa cjelokupnom dokumentacijom, pristigle na Javne pozive iz člana 3. stav (1) ovog 

Pravilnika, Gradska služba za obrazovanje, sport, kulturu i mlade upućuje na sjednice Komisija, u 

skladu sa Javnim pozivom. 

(8) Komisije će izvršiti, u skladu sa Javnim pozivom, obradu i analizu, bodovanje posebnih kriterija 

prema zaprimljenim prijavama i predložiti gradonačelniku iznos za dodijeljivanje sredstava, samo 

ukoliko su zadovoljeni opći i posebni kriteriji Javnog poziva. 

(9) Nakon obrade i analize pristiglih prijava, Komisija iz stava (1), tačka a) i b) ovog člana sačinjava 

mišljenje sačinjeno na posljednjoj održanoj sjednici, te prijedlog sa visinom iznosa sredstava 

dostavljaju gradonačelniku Grada Sarajeva, na saglasnost, odnosno donošenje konačne Odluke sa 

listom uspješnih kandidata i visinom dodijeljenih sredstava. 

(10) Prijedlog iznosa sredstava će se odrediti na osnovu analize i obrade pristiglih prijava, te broja 

pristiglih prijava u skladu sa raspoloživim sredstvima osiguranim Budžetom Grada Sarajeva. 



 

 

(11) Nakon dobijanja saglasnosti iz stava (9) ovog člana, odnosno Služba će pripremiti pojedinačne 

ugovore kojim će se definisati međusobna prava i obaveze.  

(12) Lista uspješnih kandidata i visina dodijeljenih sredstava biti će objavljena na službenoj stranici 

Grada Sarajeva www.sarajevo.ba. 
Član 16. 

(Sukob interesa članova komisije)  

(1)  Svaki član Komisije iz člana 15. stav (1) dužan je potpisati Izjavu o nepristranosti i povjerljivosti 

(u daljem tekstu: „Izjava“) koji će biti sastavni dio Rješenja o imenovanju Komisija. 

(2)  Svaki član Komisije iz člana 15. stav (1), će biti isključen iz postupka dodjele sredstava ukoliko se 

utvrdi da je u sukobu interesa sa podnosiocem prijave, a o čemu se utvrđuje prilikom davanja Izjave 

o nepristranosti i povjerljivosti i koju utvrđuje donositelj Rješenja.  

(3)  Svako lice koje posjeduje dokaze o sukobu interesa između člana Komisije i podnosioca prijave na 

Javni poziv može iste dostavi u pismenoj formi Gradu Sarajevo. 

 

Član 17. 

(Način prijave na Javni poziv) 

(1) Prijave na Javni poziv iz člana 3. stav (1) ovog Pravilnika podnose se u roku koji ne može biti kraći 

od 15 dana, niti duži od 60 dana, a što će biti tačno određeno tekstom javnog poziva ovisno od 

namjena utvrđenih u članu 2. ovog Pravilnika. 

(2) Prijave na Javni poziv iz člana 3. stav (1) ovog Pravilnika podnose se lično na protokol ili putem 

pošte na adresu Grad Sarajevo Gradska uprava, Gradska služba za obrazovanje, sport, kulturu i 

mlade, Ćemaluša broj 9/III, sa naznakom punog naziva Javnog poziva za koji se prijavljuje. 

(3) Obrazac Prijave na Javni poziv, se smatra sastavnom dokumentacijom Javnog poziva, te se bez 

adekvatno popunjenog obrasca, prijave na Javni poziv neće biti uzete u razmatranje i dalju analizu. 

(4) Elektronski obrazac Prijave na Javni poziv će se nalaziti uz tekst Javnog poziva, na službenoj 

stranici Grada Sarajeva (www.sarajevo.ba), a koji će zainteresovani preuzeti, popuniti elektronski, 

isprintati, potpisati i ovjeriti pečatom od strane ovlaštenog lica za zastupanje, bez spiralnog ili 

tvrdog uveza. 

(5) Sve stranice, kao i početnu stranicu Obrasca za prijavu na Javni poziv je potrebno numerisati i 

ovjeriti pečatom Organizacije u sportu. 

(6) Redni broj stranice originalnog ili ovjerenog dokumenta koji se prilažu uz Obrazac moguće je i 

ručno navesti i ovjeriti pečatom Organizacije u sportu. 

(7) Sva potrebna dokumentacija kojom se dokazuje ispunjenje kriterija za sufinansiranje programa,   

projekata mora biti originalna ili ovjerena kopija, ne starija od 6 mjeseci, odnosno ukoliko drugačije 

nije navedeno pozivom, te složena po redoslijedu općih i posebnih kriterija.  

(8) Neblagovremene i nepotpune prijave/programi/projekti neće biti uzeti u razmatranje. Pristigla 

dokumentacija se ne vraća podnosiocima zahtjeva nakon završenog Javnog poziva. 

(9) Organizacije u sportu koje se prijavljuju na Javni poziv mogu aplicirati samo sa jednim projektom 

po Javnom pozivu. 

Član 18. 

(Utrošak sredstva) 

(1) Korisnici sredstava, kojima su dodijeljena sredstva dužni su namjenski utrošiti dodijeljena sredstva 

i Gradu Sarajevu dostaviti izvještaj o namjenskom utrošku sredstava uz relevantnu dokumentaciju, 

definiranu zaključenim ugovorom, kojom jasno dokazuju da je projekat realiziran.  

(2) Izvještaj o namjenskom utrošku sredstava korisnik je obavezan dostaviti na obrascu finansijskog 

izvještaja koji je dostupan na službenoj stranici Grada Sarajeva www.sarajevo.ba. 

(3) Sredstva podrške dodijeljena iz Budžeta Grada Sarajeva za sufinansiranje programa i projekata se 

mogu koristiti za pokrivanje troškova plata, honorara, ugovora o djelu za osobe angažovane na 

projektu, u maksimalnom iznosu od 20% od odobrenih sredstava iz Budžeta Grada Sarajeva, a u 

skladu sa pozitivnim finansijskim propisima. 

(4) U toku perioda korištenja dodijeljenih sredstava, Grad Sarajevo zadržava pravo vršenja kontrole 

utroška finansijskih sredstava. U slučaju osnovane sumnje za nezakonito ili nenamjensko trošenje 

Ugovorom dodijeljenih sredstava Grad Sarajevo zadržava pravo da pokrene procedure povrata 

sredstava. 

(5) Korisnici sredstva u toku realizacije projekta, u slučaju bilo koje promjene okolnosti za realizaciju 

projekta ili promjene adrese, broja telefona, maila ili promjene kontakta, ovlaštene osobe ili broja 

računa kod banke, dužni su obavjestiti u pisanoj formi Grad Sarajevo, koji se neće smatrati 

odgovornim u slučaju da ne uspije kontaktirati aplikanta.   

V PRELAZNE ODREDBE 

Član 19. 

Izmjene i dopune Pravilnika vrše se na način kao i postupak za njegovo donošenje. 

Član 20. 

Javnim pozivom će biti detaljnije definisani kriteriji koji nisu obuhvaćeni ovim Pravilnikom. 

Član 21. 

Donošenjem ovog Pravilnika prestaje da važi Pravilnik o kriterijima za finansiranje javnog interesa 

Grada Sarajeva u oblasti sporta („Službene novine Kantona Sarajevo“, broj 46/24). 

Član 22. 

Ovaj Pravilnik stupa na snagu narednog dana od dana objavljivanja u "Službenim novinama Kantona 

Sarajevo" i bit će objavljen na službenoj stranici Grada Sarajeva (www.sarajevo.ba). 

